
БАЙГАЛЬ ОРЧНЫ ШУДАРГА ЁСНЫ ТАЛААРХ НИЙГМИЙН АЖЛЫН ТАЙЛБАРЫГ ЭРГЭЦҮҮЛЭХҮЙ: ОРОН НУТГААС ОЛОН УЛСЫН ХАНДЛАГАД  

Оршил
Судлаач эрдэмтэд нийгмийн ажил ба байгалийн болон хүний бий болгосон хүрээлэн буй орчны хоорондын холбоо хамаарлыг саяхнаас эрчимтэй судалж ирсэн бөгөөд Нийгмийн Ажлын Олон Улсын Холбоо, Нийгмийн Ажлын Үндэсний Нийгэмлэг гэх мэт мэргэжлийн байгууллагууд энэхүү агуулгыг нийгмийн ажлын боловсрол,  практик үйл ажиллагаанд нэвтрүүлэхийг зөвлөмж болгож байна. Гэвч хэдийгээр нийгмийн ажлын мэргэжлийн хувьд зуу гаруй жилийн тэртээгээс үүсч хөгжихдөө хүнийг орчинд нь авч үзэх хандлага, нийгмийн шударга ёсны зарчмыг удирдлага болгодог ч энэ зорилт хангалттай хэрэгжихгүй байсаар байна. Учир нь АНУ-ын нийгмийн ажлын практикт хамтын эрхээс хувь хүний эрхийг дээгүүр авч үздэг бөгөөд байгаль орчны тэгш бус байдлаас үүдэлтэй нийгмийн бүтцийг шүүмжлэлтэй авч үзэх бус харин ч оршин байгаа нийгмийн бүтцэд дасан зохицох асуудлыг илүүтэй авч үздэгт учир нь оршиж байна (Reisch & Jani,2012). Энд хүн ба орчны хоорондын хамаарлыг статик байдалтай, хувь хүний талаас авч үздэг. Энэ нь соёлын хэм хэмжээ, улс төр, эдийн засгийн бодит байдалд үндэслэсэн улс орны дотоодод, мөн түүнчлэн хүмүүсийн хооронд орших ялгааг бодитой олж харж чадахгүйд хүргэж байна (Jani & Reisch, 2011).
Энэхүү ялгаа нь ертөнц хэрхэн үүсч бий болсныг тайлбарлахад ч хүртэл хамаарч байна. Олон улс орны уугуул соёлд хүн ба байгалийн харилцан шүтэлцээний талаар  сургааль түүх байдаг. Харин барууны соёлд энэхүү харилцааг авч үзэхдээ хүнийг чухалчлан үзэж хөгжил дэвшлийн төлөө байгаль орчин ашиглагдах, устаж сүйтгэгдэх байдал гарч болно гэсэн байдаг. 
Хүн төрөлхтөнд байгаль орчны асуудал тулгарч байгааг барууны оронд шинжлэх ухаан болон үзэл суртлын өнцгөөс тодорхойлсон байдаг. Аж үйлдвэржилтийн хувьсгалын нийгмийн үр нөлөөний хувьд авч үзвэл 19-р зууны Романтик хөдөлгөөн нь аж үйлдвэржилтийн өмнөх үеийг илүүд үзэж, нийгмийн эрүүл мэндийн хөдөлгөөнийхөн байгаль орчны доройтол нь эрүүл мэнд, нийгэмд сөрөг нөлөө үзүүлж байгааг, ялангуяа хотын ажилчин ангийнханд энэ нь хүндээр тусч байгааг тэмдэглэж байв. Гэвч АНУ-ын засгийн газраас 1960-70 он хүртэл байгаль хамгаалахтай холбоотой дорвитой арга хэмжээ аваагүй.  Речэл Карсоны 1962 оны “Дуугүй хавар” (Rachel Carson, Silent Spring)  ном гарснаар өөрчлөлт бий болоход зарим нөлөө үзүүлсэн. Гэвч засгийн газрын арга хэмжээ нь байгаль орчны шударга бус байдлыг шийдвэрлэхгүй байгаа нь олон нийтэд тодорхой болов.  Байгаль орчны энэхүү шударга бус байдал арьс өнгө, гарал үүслээр ялгаварлагддаг хүмүүс, уугуул иргэд, бага орлоготой хүн амыг илүүтэй хамарч байна (Bullard, 1994).   
Энэхүү өгүүлэлд хүнийг орчинтой нь хамтатган авч үздэг хандлагаа өргөжүүлэн байгаль орчны өнөөгийн хямралт асуудлуудад анхаарлаа хандуулахыг нийгмийн ажилтнуудад уриалсан болно. Үүний тулд юуны өмнө нийгмийн ажилтнууд нь хүнийг орчинд нь авч үзэх хандлага, байгалийг шүтэх үзэл, байгаль орчны шударга ёс гэсэн ухагдахуун ойлголтуудыг тодорхойлж хоорондын уялдаа хамаарлыг гаргах хэрэгтэй болно.  Нийгмийн ажилтнууд нь байгаль орчин, нийгмийн ажлын уялдаа холбооны талаар төсөөлөл ойлголтгүй байх нь байж болшгүй бөгөөд тэр байтугай энэ бол ёс зүйгүй зүйл болно гэж үзэж байна (Besthorn & Saleebey, 2003). Нийгмийн ажлын багш нар нь байгаль орчны хямрал, байгаль орчны шударга бус байдалтай тэмцэх талаар ойлголт мэдлэгийг оюутнууддаа өгөх нь зүйтэй.  Бид энэхүү өгүүллэгтээ АНУ-ын нийгмийн ажилтнуудын байгаль орчны талаар үзэл хандлагыг дүгнэн үзэж байгаль орчны шударга ёсны хөдөлгөөний үүсэл хөгжил, байгаль орчны холбоотой арьс өнгөөр ялгаварлах үзлийг тайлбарласан болно.  Түүнчлэн даяаршлын нөлөөгөөр хүрээлэн буй орны талаарх олон улсын үзэл хандлага өөрчлөгдөж байгааг авч үзэж кейс дээр үндэслэн нийгмийн ажилтнууд байгаль орчны шударга ёс, тогтвортой хөгжлийг хангахын төлөө мэдлэг чадвараа хэрхэн ашиглаж хөгжилд хувь нэмрээ оруулж болохыг хөндөж бичлээ. 

Нийгмийн ажил ба Байгаль орчин 
Нийгмийн ажилтнуудын байгаль хамгаалахын төлөө, хүрээлэн буй орчны холбоотой үйл ажиллагаан дахь оролцоо АНУ-д байгаль орчны асуудлыг анхаарч үзэх болсон цаг үетэй уялддаг. 19-р зууны сүүл-20-р зууны эхээр нийгмийн ажилтнууд Суурьшуулах хөдөлгөөний явцад  аж үйлдвэржилтийн нөлөөгөөр бий болсон хотын хүн амд тулгарсан асуудлыг шийдэх нийгмийн эрүүл мэндийн төлөө санаачилга арга хэмжээг хэрэгжүүлж байсан. Нийгмийн ажилтнууд хүн ба тэднийг хүрээлэн буй орчны хамаарлыг чухалчлан үзэж “...хүний хаана амьдарч байгаа нь тэдний  хэрхэн амьдрахад нь маш их нөлөөлж байгааг .... энэ нь нийгмийн шударга ёстой холбоотой” болохыг тэмдэглэж байв (Kemp, 2011, x.1200).
Харин 20-р зуунд нийгмийн ажлын практикт энэ хандлага буурсан нь хэд хэдэн учир шалтгаантай. Мэргэжлийн төлөвшлийн явцад нийгмийн ажилтнууд хувь хүн, гэр бүлийн асуудлыг шийдвэрлэхэд бүтцийн асуудлаас илүүтэй анхаарах болов. Ихэнх нийгмийн ажилтнууд эдийн засгийн өсөлт нь дахин хуваарилалтаас илүүтэйгээр ядуурлаас улбаатай хүрээлэн буй орчны шударга бус байдлыг бууруулж чадна гэж үзэх болжээ.  Байгаль орчны шударга бус байдлыг шийдэхийн тулд орчин нөхцөлдөө дасан зохицох болон шударга бус байдлаас үүссэн асуудлыг шийдвэрлэхдээ цаана нь байгаа учир шалтгааныг арилгах бус харин асуудал, нөхцөл байдлыг сайжруулахад чиглэсэн арга хандлагаар давамгайлан ажиллах болжээ (Reisch & Andrews, 2002).  Хэдийгээр Ричмонд 1917 онд нийгмийн ажилтнууд “хувь хүнд үйлчилгээ үзүүлэхдээ тэдний нийгмийн орчныг харгалзан ажиллах”  ёстойг тэмдэглэж, улмаар нийгмийн ажлын онолд хүнийг орчинтой нь авч үзэх, экологийн хандлагаар ажиллахыг чухалчилдаг ч нийгмийн ажилтнууд практик үйл ажиллагаандаа хүрээлэн буй орчныг практикийн нөхцөл контекст талаас үзэж интервенц үзүүлсээр иржээ. Гэтэл хүрээлэн буй орчин нь хүмүүсийн амьдралын нэг динамик бүрэлдхүүн хэсэг билээ (Jani & Reisch, 2011). 
Сүүлийн үед нийгмийн ажлын мэргэжилд нотолгоонд суурилсан практикт анхаарах болсон явдал нь нийгмийн ажлын судалгааг нийгмийн тэгш бус байдал, бүтцийн шалтгааны дүн шинжилгээнээс холдуулав. Ийнхүү шинжлэх ухааны үндэстэй нийгмийн ажлын интервенци үйлчилгээний үр дүнтэй байдлыг хэмжихэд илүү анхаарах болсон нь мэргэжлийн энэхүү хандлагыг улам бэхжүүлсэн талтай.  
Байгаль орчны шударга ёсны төлөө хөдөлгөөн ба Байгаль орчны асуудлаарх  арьс өнгөөр ялгаварлах үзэл 
1980 оны эхээр үүссэн байгаль орчны шударга ёсны төлөө хөдөлгөөний үндсэн зарчим бол хүний сайн сайхан амьдралын чанар нь хүрээлэн буй орчны хүчин зүйлүүдээр тодорхойлогддог гэж үздэг бөгөөд орлого багатай, арьс өнгөөр ялгаварлагдсан олон нийт дийлэнх амьдардаг газар нутагт хортой үйлдвэр байгууламжууд ихээр төвлөрч байгаа нь тулгамдсан асуудал болохыг тэд хөндсөн. Байгаль орчны шударга ёсны төлөө хөдөлгөөнийг нийгмийн шударга ёсны төлөө хөдөлгөөн нь байгаль орчны төлөө агуулгатай болсон гэж тодорхойлсон байдаг. Байгаль орчны шударга ёсны төлөө хөдөлгөөн нь иргэний эрхийн төлөө үзэл хандлагатай уялдан орон нутгийн хөдөлгөөн үүсэл санаачилгыг байгаль орчны тэгш бус байдлын эсрэг тэмцэхэд уриалж идэвхжүүлсэн байна.  Экосистем, биологийн төрөл зүйлийг хамгаалахын төлөө, байгалийн нөөцийг хамгаалах, хадгалахын төлөө үзэл баримтлалаас ялгаатай нь байгаль орчны шударга ёсны төлөө үзэл баримтлал нь хүмүүстэй холбоотой. Өөрөөр хэлбэл хүрээлэн буй орчны доройтлын хүмүүст үзүүлэх нөлөө, үүнд хүмүүсийн үзүүлэх хариу үйлдэл, орон нутгийн байгаль орчны холбоотой шийдвэр гаргах үйл явцад хүмүүсийг оролцуулах, тэдний оролцооны чадварыг сайжруулах үзэл хандлагыг баримталдаг (Bullard, 1994). Орон нутгийн иргэд, олон нийтийн оролцооны механизм бүрдүүлснээр тэдний өмнөөс гаргасан байгаль орчны холбоотой тэгш бус шийдвэрийг эсэргүүцэх, өөрчлөх боломжийг хүмүүст бий болгоно.  Олон нийтийн оролцооны явцад саад бэрхшээл олонтаа тулгарна. Тухайлбал эрүүл мэнд, байгаль орчны холбоотой мэдээллийг олж авах боломжгүй байх, байгаль орчны холбоотой шийдвэр гаргах үндэс болсон шинжлэх ухаан, эрх зүйн бодлого, зохицуулалтын талаар олон нийтэд ойлголт мэдлэг олгох техник туслалцаа, хөрөнгө санхүү дутагдах гэх мэт.  Бага орлоготой олон нийтэд тулгардаг эдгээр саад бэрхшээлийг бууруулах нь тэдний амьдралын сайн сайхан байдал, эрүүл мэндэд  урт, богино хугацаагаар нөлөөлөх  байгаль орчны холбоотой шийдвэрийг гаргахад чухал байна. 
АНУ-ын Байгаль хамгаалах байгууллагаас гаргасан бодлогын баримт бичигт яс үндэс, арьс өнгө, нийгмийн гарал, орлогын түвшнээс үл хамааран бүх хүмүүс ялгаваргүйгээр байгаль орчны хууль дүрэм, бодлого, зохицуулалтын баримт бичгийг боловсруулах, хэрэгжүүлэх, даган мөрдөхөд тэгш шударгаар, утга учиртай оролцох ёстой гэж байгаль орчны шударга ёсны бодлогоо тодорхойлсон байна (US Environmental Protection Agency, 2014). 
Орон нутгийн түвшинд байгаль орчны шударга ёс нь газрыг зүй зохисгүй ашигласны үр дагаврыг судалж тодорхойлох байдлаар хангагдаж болно. Жишээ нь олборлох үйлдвэрүүдийн ус сорох үйл ажиллагааны АНУ дахь өнгөт арьстан, бага үндэстэн, ястнаас бүрдсэн, доогуур орлоготой олон нийт, хөдөөгийн хүн ам, болон хөгжиж буй оронд үзүүлж буй нөлөөг сүүлийн үед анхааралтай хэлэлцэх болсон (Davis, 2012; Kovats et al., 2014). 
Байгаль орчны шударга ёсны төлөө хөдөлгөөнөөс “environmental racism буюу байгаль орчны асуудлаарх арьс өнгөөр ялгаварлах үзэл” гаралтай. Буллардын (Bullard, 1994 х.1037) тодорхойлсноор энэ нь “яс үндэс, арьс өнгөний үндсэн дээр хувь хүн, бүлэг, олон нийтийг санаатай ба санаандгүй байдлаар ялгаварлан үзэж хандах, эмзэг дорой байдалд оруулахаар нөлөөлөх бүх бодлого, практик, арга хэмжээ”-г хэлнэ (х.1037). Арьс өнгөний шударга ёсны төлөөх байгууллагаас 1987 онд гаргасан судалгааны тайланд хүний хүчин зүйлүүдээс хамгийн ихээр арьс өнгөний ялгаатай байдал нь хортой үйлдвэр байгууламж барих, хог хаягдал хаях байршлуудыг тодорхойлох хүчин зүйл болж байгааг харуулснаар энэ нэр томьёоны хэрэглээ өргөжсөн байна. Иймэрхүү үзэгдлийг харуулсан судалгаа нэлээд хийгджээ. Хойд Америкийн баруун бүс нутагт нутгийн индианчуудад ураны олборлох үйлдвэрлэл хэрхэн нөлөөлсөн, Латин Америкийн хөдөөгийн фирмийн ажилчид, Энэтхэгийн хөвөнгийн тариаланчдад хор аюул бүхий пистицид хэрхэн нөлөөлж байгаа, АНУ-Мексикийн хилийн нутгийн орчмоор хууль бусаар үйлдвэрийн хог хаягдал хаяж байгаа нь ундны усанд хэрхэн сөргөөр нөлөөлж байгаа зэрэг нь зарим жишээ юм. 
 Байгаль хамгаалах хөдөлгөөнд олон талт байдал хангагдахгүй байгаа нь 
Байгаль хамгаалах хөдөлгөөнд байгаль орчны асуудлаарх арьс өнгөөр ялгаварлах үзэл мөн оршиж байна. 20-р зууны сүүлийн хагаст байгаль хамгаалагчид үндсэндээ зэрлэг байгалийг хамгаалахад анхаарсан. Энэ зорилго нь тус хөдөлгөөний анхдагч дэмжигчдийн ашиг сонирхлыг мөн илэрхийлж байв. Тэд бол дунджаас дээгүүр түвшний цагаан арьстан. Тэд чөлөөт цагаа байгалийн сайханд өнгөрөөх, үндэсний цэцэрлэгт хүрээлэнтэй байх хүсэл сонирхолтой. Эхэн үеийн байгаль хамгаалах байгууллагад өнгөт арьстан, ажилчин ангийнхны оролцоо байхгүй, хотын хүрээлэн буй орчны асуудлыг анхаарч үздэггүй, үүнийг материаллаг доройтол, ёс суртахууны бууралттай холбож авч үздэг байв. 
Өнөөдөр ч байгаль хамгаалах байгууллагуудад ийм шинж чанар хадгалагдсаар байна. Иймээс байгаль хамгаалах хөдөлгөөнөөс бага орлоготой, цөөнхийн хүн ам оролцоогүй хөндий байж элит хэсгийн үйл ажиллагаа мэтээр үзэж ирсэн байна. 
Байгаль орчны шударга ёсны төлөө хөдөлгөөн нь дээрхтэй холбоотой гарч өргөжжээ. 1991 онд 300 гаруй байгаль хамгаалах бүлгийн 650 гаруй анхан шатны байгууллагын төлөөлөгчид  Өнгөт арьстан Байгаль орчны манлайлагчдын үндэсний анхдугаар чуулга уулзалтад оролцжээ. 1994 онд ерөнхийлөгч Клинтоны 12989 тоот зарлигаар засгийн газрын бүх байгууллагууд хэрэгжүүлж буй хөтөлбөрийнхөө нийгмийн цөөнх, бага орлоготой иргэдэд нөлөөлж буй эрүүл мэнд, байгаль орчны нөлөөллийг тодорхойлсон мэдээлэл цуглуулах үйл ажиллагааг холбоот улсын хэмжээнд анх удаа хэрэгжүүлсэн байна. Клинтоны хоёр дахь сонгуулийн эрхийн хэрэгжилтийн сүүлээр энэ санаачилга Конгресс болон үйлдвэрлэгчдийн бүлгээс үзүүлсэн эсэргүүцлийн үр нөлөөгөөр байгаль орчны шударга ёсны төлөө хөдөлгөөний хүч суларчээ. Хэдий ийм боловч өнөөдөр байгаль хамгаалах хөдөлгөөнийхөн чухал ахиц дэвшил гаргаж чадсан. Орон нутгийн газрыг хүсэшгүй, хариуцлагагүй байдлаар ашиглахаас урьдчилан сэргийлэх, бага орлоготой орон нутагт оршин байгаа байгаль орчны шударга бус байдлыг бууруулахын төлөө бодлогын шинэчлэл хийх, олон нийтэд мэдээлэл боловсрол олгох    кампанит ажил өрнүүлэх, тогтвортой олон нийтийн зохион байгуулах үйл ажиллагааг явуулах зэргээр ажиллаж тодорхой амжилтад хүрч байна. Доорхи кейст нийгмийн ажилтнууд ийм санал санаачилгад чухал үүрэгтэйг харуулж байна. 
Кейс судалгаа 
2009 онд Энержи Ансвэрс Интернэшнл (EAI –Energy Answers International) байгууллага АНУ-ын Балтиморийн Көртис Бей газарт хог хаягдлаас эрчим хүч гаргах (WTE ) шатаах зуух  барихаар төсөл өргөн барьжээ. Шатаах зуух нь дунд сургуулиас нэг миль хүрэхгүй зайтай баригдах ба Көртис Бейгээр дайраад өдөр бүр 4000 тн хог хаягдлыг 230 гаруй ачааны машинаар зөөхөөр байв. Көртис Бейд хортой үйлдвэр байгууламж ихтэй. Жишээ нь улсдаа томд тооцогдох эмнэлгийн хог хаягдлыг шатаах зуухтай, химийн үйлдвэртэй, шатахууны агуулахтай, 200 акр нүүрсний талбайтай.   Энэ орон нутгийн эрүүл мэндийн үзүүлэлт нь Мэриланд муждаа хамгийн доогуур ордог. Харин агаарын бохирдлын үзүүлэлтээр АНУ-д эхний байранд ордог газар. Тус орон нутгийн эдгээр мэдээллээс харахад эрсдлийн нөхцөл байдлын үнэлгээгээр нэмэлт хортой байгууламжийн үр нөлөө нь ямар байх нь тодорхой байна. Хэдийгээр хог хаягдлаас эрчим хүч гаргах үйлдвэрээс шатаах зуух нь байгаль орчны талаас болон эдийн засгийн хувьд үр ашигтай гэж тайлбарладаг ч байгаль хамгаалах хөдөлгөөнийхөн болон НҮБ-ээс шатаах зуух нь хүний эрүүл мэнд, уур амьсгалын өөрчлөлтөд олон талын сөрөг нөлөөтэйг тэмдэглээд хог хаягдлыг багасгах, дахин боловсруулахыг дэмжиж сурталчилдаг.  
Шатаах зуухны төсөлтэй холбогдуулан ахлах сургуулийн хэсэг сурагчид тус байгууламжийг байгуулахын эсрэг кампанит ажлыг өрнүүлжээ. Орон нутгийн иргэдийн тус төслийг эсэргүүцэж буй санаа бодлыг тодруулан нэгтгэх, шатаах зуухны санхүүгийн төлөвлөгөөг сулруулах бүтээлч арга стратегиудыг ашиглажээ. Нийгмийн ажилтан Грег Соотел, бага цалинтай ажилчдын эрхийн төлөө ажилладаг Балтимор дахь хүний эрхийн төлөө сурагчдын бүлэгтэй хамтран “Өөрийнхөө дуу хоолойг чөлөөл” (FYV- Free Your Voices) нэртэй хүний эрхийн судалгааны инновацийн төслийг хэдэн жил хэрэгжүүлжээ. Тэд байгууламж байгуулахыг зогсоох жижиг хэдий ч өргөжин тэлсэн хөдөлгөөнийг үүсгэн байгуулж байгаль орчны боловсрол олгох, нийгмийн шударга ёсны ойлголт ухамсрыг дээшлүүлэх, манлайллыг хөгжүүлэх үйл ажиллагааг хэрэгжүүлсэн байна. Эдгээр сурагчдын кампанит ажил хүний эрх ба орон нутгийн хөгжлийн асуудлуудын уялдаа хамаарлыг тодотгож өгсөн. “Бидний эрхийг хангахад нийгмийн зүгээс бүтцийн хувьд ямар өөрчлөлт хэрэгтэй байна вэ?”  гэсэн асуултын шийдлийг үйл ажиллагаагаараа харуулсан.  
 “Өөрийнхөө дуу хоолойг чөлөөл” хөдөлгөөн байгаль орчны хувьд хэдийнээ тулгамдсан асуудал бүхий тус орон нутагт шатаах зуух байгуулах талаар шийдвэрийг орон нутгийн удирдлага хэрхэн гаргаж Энержи Ансвэрс Интернэшнл EAI-д зөвшөөрөл өгснийг эрэн сурвалжилсан байна.  Хэдийгээр тус орон нутгийн ихэнх хүмүүс том шатаах зуухны ойр орчим амьдрах нь эрүүл мэндэд маш их эрсдэлтэй болох талаар санаа зовж байсан ч  тус төслийн талаар орон нутгийн цөөн иргэд мэдээлэлтэй байсныг илрүүлсэн.  Олон нийтийн ойлголт мэдлэгийг дээшлүүлэхийн тулд нийгмийн ажилтан Соотел “Өөрийнхөө дуу хоолойг чөлөөл” хөдөлгөөний сурагчидтай хамтран хэвлэл мэдээллийн анхаарлыг татах арга хэмжээ авсан. Үүнд сургуулиас тус байгууламж барих газар руу марш алхалт зохион байгуулж, Балтиморийн сургуулиудын удирдах зөвлөлийн хурал дээр сурагчдын рэп бүжгийн зохиомж, шүлэг уншлага бүхий мэдээлэл хийж, мужийн хууль тогтоогчдод байгаль орчинд халтай үйлдвэр байгууламжийг барих зөвшөөрөл өгөхдөө эрүүл мэндийн эрсдэлийн үнэлгээ хийх хуулийг гаргахыг дэмжих тухай өргөх бичиг явуулсан байна (Smith, 2014). Түүнчлэн тэдний ашигласан өөр нэг үр дүнтэй арга нь Энержи Ансвэрс Интернэшнл орон нутгийн засаг захиргаатай эрчим хүч худалдах талаар байгуулсан гэрээтэй холбоотой. Сургуулийн удирдах зөвлөлд Энержи Ансвэрс Интернэшнл EAI-аас эрчим хүч худалдаж авахгүй байхыг санал болгосон (2015 оны 4 сар). Орон нутгийн эсэргүүцэл нэмэгдсэн гэх мэт хэд хэдэн шалтгаанаар шатаах зуух байгуулах төслийн эхлэх хугацаа 2016 он гартал хойшлогдсон байна. “Өөрийнхөө дуу хоолойг чөлөөл” хөдөлгөөнийхөн Балтимор хотын Тогтвортой хөгжлийн зөвлөлд хамгийн сүүлд хандаад байна. Тус хөдөлгөөнийхөн одоо хог хаягдлыг гаргахгүй байх стратегийг эрж хайж байна. Орон нутагт дахин боловсруулах, дахин ашиглах боломжийг хайх,  орон нутгийн эдийн засгийн өсөлтийг хангах,  ажлын байр бий болгох шатаах зуух байгуулах хэрэгцээнээс зайлсхийх арга замыг тодорхойлох зэргийг судалж байгаа ажээ. Нийгмийн ажилтан Соотелийн  байгаль орчны шударга бус байдалд олон нийтийн эсэргүүцэл үзүүлэх үйл ажиллагааг зохион байгуулсан туршлага нь нийгмийн ажилтан байгаль орчны шударга байдлыг хангахын тулд гадуурхагдсан, эмзэг дорой олон нийтийн дуу хоолойг  нэмэгдүүлэхэд  хэрхэн хувь нэмэр оруулж болохыг тод томруун харуулж байна.  
  Даяаршил ба байгаль орчны шударга ёс 
Хэдийгээр дээрх кейст байгаль орчны шударга ёсны төлөө тэмцлийн амжилтыг харуулж байгаа ч сүүлийн хэдэн арван жилд эдийн засгийн даяаршил нь дэлхий дахины байгаль орчны шударга ёсны төлөөх санаачилга, хөгжилд үндсэн саад тотгор учруулж байна. Олон улсын капитализмд хүний эрх, байгаль хамгаалах үйл ажиллагаанаас эдийн засгийн өсөлтийг илүүд үзэхийн зэрэгцээ компани үйлдвэрүүдээс байгаль орчны нөхөн төлбөр, хөнгөлөлт авах ард иргэдийн чадавхийг сулруулах  явдал гарсаар байна. Эдийн засгийн өсөлт хөгжил нэрийн дор байгаль орчны чанарыг алдагдуулахгүй байх, хөдөлмөрийн аюулгүй байдлыг хангах, улс төрийн хяналт  тавих үйл ажиллагаанд орон нутгууд буулт хийсээр байна. Өнөөгийн бодлогын механизм үеэ өнгөрөөсөн байна. АНУ-ын шүүх, Дэлхийн худалдааны байгуулага зэрэг олон улсын байгууллагууд корпорацуудын байгаль орчны төлөө хүлээх хариуцлагыг хаацайлж эрүүл мэнд, байгаль орчин, хөдөлмөрчдийн аюулгүй байдлыг хангах хуулиудыг зөрчих явдал гарсаар байна. Институцийн хайхрамжгүй байдал, асуудлыг “байгаль орчны чанар эсвэл эдийн засгийн өсөлт” гэсэн талаас авч үзэх явдал байгаагаас корпорац, компаниуд байгалийн нөөцийг ашиглахдаа зөвхөн ашиг их олох гэж хамгийн тогтвортой бус аргаар ажиллахан, нийгмийн өртгийг Төв Европ, Хятад, Бразил, Африкийн Сахаарын орнууд, Америк гэх зэрэг олон орны эмзэг хүн амд тохоож байна (Ife, 2008). 
Ийм нөхцөлд үүнтэй тэмцэхдээ байгаль орчны шударга ёсны төлөө тэмцэгч идэвхтнүүд 4 зорилгын хүрээнд тэмцэж байна (Kuehn, 2014). Үүнд: байгалийн эрсдэл ба үр ашгийн тэгш хуваарилалт (Korgen, White, & White, 2011); байгаль орчны асуудлаар шийдвэр гаргах үйл явцад тэгш шударга оролцох; орон нутгийнхны мэдлэг, соёлын ялгаа, амьдралын олон талт байдлыг хүлээн зөвшөөрөх, хүндэтгэх; өөрийн оршин амьдрах газартаа хувь хүн, ард иргэд үр бүтээлтэй амьдрах, хөгжих боломж чадавхиа дээшлүүлэхэд чиглэж байна (Schlosberg, 2007). Тухайлбал Их Британий байгаль орчны шударга ёсны төлөө хөдөлгөөн ядуурал болон орчны хоорондын, эрүүл мэндийн тэгш бус байдал болон нийгмээс гадуурхагдах асуудлын хоорондын хамаарлыг анхааран авч үздэг байна. Энэтхэгийн байгаль орчны шударга ёсны төлөө идэвхтнүүд эрүүл амьдралын төлөө байгалийн зохистой нөөцийг ашиглах хүртээмжийг нэмэгдүүлэх, хүний эрхийг хангах, хамгийн ядуу дорой хэсгийнхний тусын тулд байгаль орчны шударга ёсыг бэхжүүлэх, байгаль орчны шударга ёсны асуудлыг хүмүүсийн үе хоорондын асуудалтай холбоотой авч үзэх зэргээс ажиллахын зэрэгцээ байгаль орчны шударга ёсыг тогтоох үйл ажиллагаа нь зөвхөн байгаль хамгаалах идэвхтнүүдийн дангаараа хэрэгжүүлэх үйл ажиллагаа биш болохыг олон нийтэд ойлгуулахад ажлаа чиглүүлдэг байна. 
Бага орлоготой хүмүүст сөргөөр нөлөөлөх  даяаршлын нөлөөг бууруулах олон улсын үр дүнтэй стратегийг бий болгоход олон улсын тогтвортой хамтын ажиллагаа чухал юм. Үүнд олон улсын үйлдвэрчний эвлэлийн байгууллагууд, байгаль хамгаалах бүлгүүд, иргэний, эмэгтэйчүүдийн, хүний эрхийн байгууллагууд, олон улсын төрийн бус байгууллагууд, судлаач эрдэмтэд, либерал эдийн засагчдын хамтын ажиллагаа чухал байна. АНУ-ын нийгмийн ажилтнууд даяаршлын эсрэг, байгаль орчны шударга ёсны төлөөх тэмцэл, холбогдох хөтөлбөр төслүүдэд идэвхтэй оролцоотой байгаагүй юм. 
Хэдий тийм боловч сүүлийн хэдэн арван жилд нийгмийн ажилтнуудын үйл ажиллагаа орон нутгийн түвшинд байсан бол олон улсын хандлагад шилжиж хүний эрх, байгаль орчны тогтвортой хөгжил, шударга ёсны төлөө хөдөлгөөнд оролцох болжээ (Healy, 2001). Хэдийгээр зарим эрдэмтэн судлаачид хүний эрхийн үзэл баримтлалыг хувь хүнд чиглэсэн , барууны соёл төвтэй гэж шүүмжлэлтэй ханддаг ч (Ife, 2007) энэ нь амьдралд шаардлагатай суурь орчны эрхийг бүх нийтийг хамруулан авч үздэг билээ. Нийгмийн ажил ба хүний эрх (Ife, 2008; Reichert, 2011), олон улсын нийгмийн ажил ба байгаль хамгаалах үйлсийн хоорондын уялдаа хамаарлыг (Zapf, 2009) судалсан судалгаа, бүтээл олон байдаг боловч нийгмийн ажлын сурах бичиг номонд байгаль орчны шударга ёсны тухай ховор авч үздэг байна (Hawkins, 2010).  Харин радикал чиг баримжаатай нийгмийн ажилтнууд дэлхий даяар ядуу дорой хүмүүс байгалийн хохирол төлөөсийг төлдөг талаар хөндөж ярьдаг (Sachs, 2009). Байгалийн гамшиг, үйл явдлаас шалтгаалан хохирсон хүмүүст нийгмийн ажилтнууд туслалцаа дэмжлэг үзүүлдэг ч ихэнх нийгмийн ажилтнууд эдгээр үйлчилгээг чанар, хамрах хүрээний хувьд тодорхойлох, ирээдүйд байгаль орчны хямралаас хэрхэн урьдчилан сэргийлэх талаар тодорхойлох зэрэг бодлогын үйл явцад оролцоогүй байдаг (Coates, 2003).  
Доминеллигийн тодорхойлсон “ногоон нийгмийн ажил” концепц нь энэ дутагдлыг нөхөхөд нийгмийн ажилтнуудад арга замыг зааж өгч байна.  Энэ үзлээр байгаль орчны хямралд хариу үйлдэл үзүүлэх нь үйлчилгээ хүргэх төдийгүй нийгэм эдийн засгийн ялгаатай байдлыг арилгах, хэрэглээний хэв маягийг өөрчлөх, хязгаарлагдмал нөөцийг зохистой ашиглах асуудлаар урьдчилан (проактив) арга хэмжээ авах шаардлагатайг, түүнчлэн ядууралтай байгаль орчны эрх хангагдахгүй байх, уг эрх зөрчигдөх явдал холбоотойг тэмдэглэсэн (Dominelli, 2012). “Ногоон нийгмийн ажил” үзэл баримтлал нь байгаль орчны хямралын дэлхий дахины хүрээний асуудлыг тодорхойлох, нийгмийн ажлын мэргэжлийн практикт нөлөөлөх нөлөөллийг тодруулахад тустай. Ногоон нийгмийн ажлын үзэл баримтлалыг радикал нийгмийн ажил, дарангуйллын эсрэг нийгмийн ажлын үзэл баримтлалтай нэгтгэн авч үзсэнээр бага орлоготой хүн ам байгаль орчны хохиролд илүү давамгай өртөхөд хүргэдэг бүтцийн тэгш бус байдлыг сөрөх байгаль орчны шударга ёсны төлөө үйл явцын зарчмууд улам тодорхой болно. Практик үйл ажиллагааны үзэл баримтлал болохоор нийгмийн ажилтнууд бүтцийн тэгш бус байдлын асуудлыг шийдвэрлэх үйл ажиллагаандаа өөрсдийнхөө туршлагад нийцүүлэн ашиглаж хэрэгжүүлэх боломжтой. 
Доминелли нийгмийн ажилтнууд байгаль орчны хямралын асуудлыг үр дүнтэй шийдвэрлэж даван туулахын тулд өргөн мэдлэг чадвартай байх ёстой гэж үзсэн. Дээрх кейст харуулснаар асуудлыг соёлын хувьд зохистойгоор шийдвэрлэхдээ нийгмийн ажилтнуудад микро болон макро практик түвшний аль алиных нь мэдлэг чадвар     шаардлагатай байна. Нэгэнт эмзэг бүлгийн хүн амд байгаль орчны доройтол сөрөг нөлөөтэйг мэдэж байгаа болохоор тэдний төлөөллийг шийдвэр гаргах үйл явцад татан оролцуулахыг дэмжиж байна. Түүнчлэн бид байгаль орчны шударга бус байдлын үр дагаврыг арилгах, цаашид байгаль орчныг улам доройтуулахаас урьдчилан сэргийлэх, байгаль орчны хувьд тогтвортой аж төрөхийг дэмжих  ёс зүйн хувьд хариуцлага хүлээж байна.  Нийгмийн ажилтны гүйцэтгэх үүргүүд нь жишээлбэл: 
· Байгаль орчны тулгамдсан асуудал бүхий орон нутгийн олон нийт, хот төлөвлөгчид, нийгмийн эрүүл мэндийн мэргэжилтнүүдтэй хамтран орон нутгийн хүмүүсийн мэдлэгийг судалж гаргаж ирэх “доороос дээш”арга замыг болгох. Ингэхдээ газар зүйн байршлын хувьд зураглал гаргах технологи ашиглан үр дүнтэй интервенци боловсруулж хэрэгжүүлэх: жишээ нь бага орлоготой хүмүүсийн амьдардаг орчны зүлэгжилт бүхий газрыг тодорхойлох зураглал хийх   (Kemp, 2011)
· Хувь хүний сайн сайхан байдал, материаллаг орчин, хамтын үйл ажиллагааны хоорондын уялдаа хамаарлыг гаргасан олон түвшний интервенци ашиглах 
· Ашиг олохоос илүүтэй байгаль орчны тогтвортой байдлыг чухалчилсан байгаль орчны холбогдолтой төслийн хувилбарыг боловсруулах талаар хамтрагч байгууллага, хүмүүсийг оролцуулсан асуудал шийдвэрлэх хэлэлцүүлэг, ярилцлагыг зохион байгуулах
· Олон нийтэд түшиглэсэн оролцооны судалгааны аргыг хөгжлийн болон төлөвлөх үйл ажиллагаанд нэвтрүүлэх арга замыг тодорхойлох, Олон нийтийн эрүүл мэндийн төлөв байдлыг тодорхойлох, байгаль орчны нөлөөллийн судалгааг хийхдээ олон нийтийг оролцуулсан оролцооны судалгааны аргуудыг ашиглах, 
· Хувь хүн, олон нийтийн бүлэгт тохиолдсон байгаль орчны хор хохирлын кейс, жишээг цуглуулан эдгээрийн тусламжтай бодлогод нөлөөлөх үйл ажиллагааг зохион байгуулах. Байгаль орчны холбогдолтой шийдвэр гаргахдаа олон нийтийн оролцоог хангах механизмыг бүрдүүлэх, эрсдэлийн нөхцөл байдлын үнэлгээ хийхийг шаардсан бодлого гаргахад  нөлөөлөх, 
· Орон нутгийн иргэд, бүлгийн хоорондын эрх мэдлийн харилцаа, орон нутгийн нөөц, давуу талыг тодорхойлох хамтач байдлаар асуудлыг шийдвэрлэхэд олон нийтийн гишүүдийг татан оролцуулах зэрэг үүргүүдийг гүйцэтгэнэ (Dominelli, 2012). 
Нийгмийн ажлын боловсролд үзүүлэх нөлөө
Нийгмийн ажлын боловсролд дээрх практик үүргүүдийг тодорхойлсон нь чухал нөлөө үзүүлнэ. Суралцагчдыг байгаль орчны асуудлыг шийдвэрлэхэд оролцох мэдлэг чадвар эзэмшүүлэхийн тулд нийгмийн ажлын багш нар практикийн төсөөлөл ойлголтоо эргэцүүлж авч үзэх хэрэгтэй болно. Хүнийг орчинд нь авч үзэх хандлагад байгалийн болон хүний бүтээсэн орчныг хамтатган авч үзэх, хувь хүний эрх, бие даасан байдал болон хамтач үзэл хандлагыг тунгааж үзэх гэх мэт. Оюутнууд хүнийг орчинд нь авч үзэх хандлагыг судлахдаа хүний үйл ажиллагаа болон бүтцийн тэгш бус байдал, байгаль орчны нөхцөл байдал зэргийн хоорондын уялдаа хамаарлыг сайтар судлах, хүрээлэн буй орчны үзүүлэх нөлөөг гүнзгий ойлгох хэрэгцээ тулгарч байна. Нийгмийн ажил болон байгаль орчны доройтлын уялдааг судалснаар байгаль орчны асуудлаар нөлөөллийн үйл ажиллагаа зохион байгуулахад суралцана. Оюутнууд өөрсдийн хүрээлэн буй орчныг судлан эргэцүүлж, дүн шинжилгээ хийснээр хүмүүний бус ертөнцийн талаар мэдлэгээ тунгаан тодорхойлж уг ертөнцтэй харилцах харилцаа, харах өнцөг, үнэт зүйлээ ойлгох төдийгүй даяаршил зэрэг эдийн засгийн үйл явц нь үүнд ямар нөлөөтэйг тодорхойлох боломжтой болно.  Хүн байгаль орчноосоо хэрхэн тасарч холдож байгааг хөндсөн, хэрхэн орчин үеийн хөгжил дэвшил байгаль орчинтой харилцах харилцаанд нөлөөлж байгаа талаар эсээ бичих даалгаврыг оюутнуудаар гүйцэтгүүлж болно. Түүнчлэн хүний зан үйлийн байгаль орчинд үзүүлэх нөлөөг харуулсан байршил, цэцэрлэгт хүрээлэн, хог хаягдлын цэг, газар байгууламжтай танилцах хичээлийг зохион байгуулж болно. Сургалтын эдгээр аргууд нь нийгмийн ажлын багш нарт хичээлээ эко чиг баримжаатай заахад эко баримжаатай нийгмийн ажлын практикийг загварчлан харуулах боломжийг олгохын зэрэгцээ суралцагч оюутнуудад эдийн засаг, улс төрийн хүчин зүйлс нь экологийн хямрал тулгарахад нөлөө үзүүлж байгааг шүүмжлэлтэйгээр авч үзэж дүн шинжилгээ хийхэд чиглүүлнэ. Үүнээс гадна АНУ-ын нийгмийн ажлын багш нар багшлах үйл ажиллагаандаа олон улсын чиг хандлагыг интеграцчилах, дэлхий даяарх үйл явц уялдаа хамааралтайг оюутнуудад ойлгуулах нь чухал байна. 
Нийгмийн ажлын багш нар оюутнуудад байгаль орчны асуудлаарх арьс өнгөөр ялгаварлах үзэл, тэгш бус байдал, байгаль орчны доройтлын хоорондын уялдааг тодорхойлох замаар байгаль орчны шударга ёсны ойлголтыг олгох нь зүйтэй. Нийгмийн ажлын практикийн мэдлэгийг хүний эрх, байгаль орчны шударга ёс, тогтвортой хөгжил зэргийн талаар илүү агуулгаар баяжуулан өргөжүүлэх нь эхний алхам болно. Ингэснээр нийгмийн ажилтнууд “байгаль орчны холбоотой асуудлын шийдлийн нэг хэсэг болж чадна”(McKinnon, 2008, x.266).  Хоёр дахь алхам бол байгаль орчинд хохиролгүйгээр ядуурлын үр нөлөөг арилгахад чиглэсэн хувь хүн болон олон нийтийн түвшний практик интервенцийн талаарх хэлэлцүүлэг  хийх явдал (Dominelli, 2012).   
Дүгнэлт 
Нийгмийн ажилтнуудын хувьд нийгмийн шударга ёсны ойлголтондоо байгаль орчны асуудлыг интеграцчилахын тулд нийгмийн ажлын мэргэжилд хувь хүний өөрийгөө тодорхойлох зарчмыг эн тэргүүнд авч үздэг байсан ойлголтоо өөрчилж хамтын үүрэг хариуцлагыг чухалчлан үзэх хэрэгтэй болж байна. Энэ нь практик талаасаа ч оюуны үйл явц талаасаа ч амаргүй. Байгаль орчны шударга ёсыг хангах нь хувь хүн болон олон нийтийн хамтын сайн сайхныг тогтвортой арга замаар дээшлүүлэх урьдчилсан нөхцөл болно. Энэ шинж чанар нь нийгмийн ажлын эрхэм зорилго, үнэт зүйлстэй нийцэж байна. 
Цаашид нийгмийн ажлын багш нар, судлаачид олон асуултуудад хариулах хэрэгтэй болно. Тухайлбал: Олон нийттэй ажилладаг нийгмийн ажилтан нь хувь хүний ашиг сонирхол, нийгмийн ашиг сонирхлын хооронд харилцан нөхцөлдсөн хамаарал байдгийг хүмүүст хэрхэн ойлгуулах вэ? Хувь хүний бие даасан байдал болон хамтын сайн сайхан байдлын хоорондын зөрчилтэй асуудлыг шийдвэрлэхдээ клиник нийгмийн ажилтнууд орчны асуудлыг үйлчилгээ хүргэхэд хэрхэн тусгаж  ажиллах вэ? зэрэг асуултууд байна.   Асуудлын боломжит шийдэл бол бүх хүнд харьяалагдах, хамааралтай байх хэрэгцээ байдаг бөгөөд хүн амьдралынхаа бүхий л үйл ажиллагаанд байгаль орчиндоо хүндэтгэлтэй хандах хандлагыг нэвтрүүлсэн нөхцөлд энэ хүсэл эрмэлзэл нь амжилттэй хэрэгжихийг хүлээн зөвшөөрөхөд оршиж байна  (Dominelli, 2012).

